
ҚАДАМҶОИ ШАХСИЯТИ БУЗУРГ

Ҷамшед КАРИМЗОДА, 
"Маърифати омӯзгор"

ОСОРХОНАИ УСТОД АЙНӢ - МАКТАБИ 
ЗИНДАИ ХУДШИНОСӢ ВА МАЪРИФАТ

Сардафтари адабиёти муосири тоҷик, 
Қаҳрамони Тоҷикистон устод Садриддин Айнӣ 
аз зумраи чеҳраҳои таъсиргузор дар сарнавишти 
миллати тоҷик ба шумор рафта, дар ташаккули 
худшиносии миллӣ ва рушди маърифати ҷомеа 
нақши мондагор гузоштааст. Ҳаёт, фаъолият 
ва эҷоди адиб бо раванди бедории фикрӣ ва та-
шаккули худшиносии миллӣ алоқаманд аст. Аз 
ин рӯ, гиромидошти мероси адабии ин шахсия-
ти бузург ва шиносоии насли ҷавон бо осораш 
баҳри тарбияи худшиносӣ ва худогоҳии миллӣ 
амри зарурӣ ҳисоб меёбад.

 Бо ин мақсад, бо ташаббус ва иштироки 
кормандони маҷаллаи “Маърифати омӯзгор” дар 
арафаи зодрӯзи нависандаи номдор сайри гурӯҳи 
донишҷӯёни ДДОТ ба номи Садриддин Айнӣ ба 
Осорхонаи адабии устод ташкил ва баргузор шуд. 

Осорхонаи адабии Садриддин Айнӣ дар 
шаҳри Душанбе, ноҳияи Исмоили Сомонӣ, кӯ-
чаи Ҳамза Ҳакимзода, ҳавлии №1, рӯ ба рӯйи 
Майдони «Истиқлол» ҷойгир мебошад. Ин 
мавқеи марказӣ ба ин макон аҳаммияти бештар 
дода, онро ба яке аз нуқтаҳои муҳимми фарҳангӣ 
ва маърифатии пойтахт табдил додааст. Нависан-
да дар ин ҳавлӣ солҳои охири ҳаёти худро (1951-
1954) сипарӣ намудааст.

Дар ин сайри фарҳангӣ донишҷӯён имкон 
пайдо карданд, ки бо мерос ва муҳити воқеии 
фаъолияти нависанда шинос шаванд. Осорхо-
наи адабии Садриддин Айнӣ аз соли 1963 ба 
фаъолият оғоз карда, ҳамчун маркази муҳим-
ми ҳифз ва омӯзиши мероси адабии ин шах-
сияти номдор шинохта шудааст. Ифтитоҳи он 
бо иштироки шахсиятҳои маъруфи илмӣ ва 
фарҳангӣ сурат гирифтааст. Аз ҷумла, академик 
Муҳаммад Осимӣ осорхонаро расман кушода, 
Қаҳрамони Тоҷикистон, академик Бобоҷон Ға-
фуров аз аввалин меҳмонони он ба шумор ме-
равад. Ин муассиса дар тули фаъолияти худ ба 
яке аз ганҷинаҳои арзишманди фарҳанги миллӣ 
табдил ёфта, дар муаррифии ҳаёт ва эҷодиёти 
адиб нақши муҳим мебозад. 

Дар давраи соҳибистиқлолӣ ба рушди 
минбаъдаи ин муассисаи фарҳангӣ таваҷҷуҳи 
махсус зоҳир гардид. Бо дастури Президенти 
Ҷумҳурии Тоҷикистон, муҳтарам Эмомалӣ 
Раҳмон бинои осорхона азнавсозӣ шуда, соли 
2018 ба муносибати 140-солагии адиб мавриди 
истифода қарор гирифт. Ин навсозӣ имкон дод, 
ки шароити нигоҳдорӣ ва намоиши маводду осор 
беҳтар гардад ва имконоти илмӣ ва маърифатии 
осорхона густариш ёбад.

Гуфтанист, ки мероси пурғановати ин макон 
барои ташаккули ҷаҳонбинӣ, рушди тафаккури 
таҳлилӣ ва боло бурдани сатҳи маърифати ҷо-
меа аҳаммияти муҳим дошта, ҳар як асари устод 
Айнӣ имкони дарки амиқтари воқеият ва омӯзи-
ши равандҳои иҷтимоиро фароҳам меорад.

Сохтори осорхона аз чанд ҳуҷраи мавзуӣ 
иборат аст, ки ҳар як бахш марҳилаи муайяни ҳаёт 
ва фаъолияти эҷодии нависандаи забардастро 
инъикос мекунанд. Чунин тартиб имкон медиҳад, 
ки бинанда бо пайдарҳамии мантиқӣ ба олами 
зиндагии адиб ворид гардида, онро аз дидгоҳи 
таърихӣ ва маънавӣ дарк намояд.

Ҳуҷраи “Самарқанд” ба давраи муҳимми та-

шаккули шахсияти Айнӣ бахшида шудааст. Дар 
ин бахш маводди тасвирӣ, ҳуҷҷатӣ ва ёдгориҳои 
марбут ба муҳити иҷтимоии замони зиндагии 
адиб ҷой дода шудаанд. Дар ҳамин қисмат ним-
пайкараи нависанда ҳамчун рамзи эҳтиром ҷой-
гир гардидааст.

Дар ҳуҷраҳои дигар ашёҳои шахсӣ, аз ҷум-
ла, мизи корӣ, айнак, қалам, асбобҳои навишт 
ва таҷҳизоти чопӣ гузошта шудаанд. Ин ҷузъиёт 
имкони дарки тарзи кори эҷодӣ, интизоми шах-
сӣ ва муҳити зеҳнии адибро фароҳам месозанд. 
Ҳамчунин, аксҳои оилавӣ ва аксҳо аз раванди 
сафар ва иштирок дар чорабиниҳо робитаҳои 
иҷтимоӣ ва муҳити фаъолияти ин шахсияти ши-
нохтаро барои бинанда равшан мекунанд.

Китобхонаи шахсии адиб, ки дорои садҳо 
нусха китоб мебошад, яке аз бахшҳои муҳим-
ми осорхона ба шумор меравад. Ин китобхона 
сатҳи баланди фарҳанги мутолиа ва доираи ва-
сеи ҷаҳонбинии нависандаро инъикос менамояд.

Имрӯз ин боргоҳ ва қадамҷои шахсияти бу-
зург барои бинанда имкони дарки ҳамзамони 
ҷанбаҳои таърихӣ, фарҳангӣ ва зиндагии шахсии 
адибро фароҳам меорад. Муҳити осорхона эҳсо-
си робитаи зиндаро бо гузашта бедор месозад ва 
дар ташаккули ҷаҳонбинии бинандагон ва насли 
нав нақши муҳим мебозад.

Дар ҷараёни боздид донишҷӯён доираи до-
нишҳои худро оид ба паҳлуҳои гуногуни ҳаёт 
ва фаъолияти устод Садриддин Айнӣ густариш 
дода, андешаҳои худро оид ба ҳаёт, фаъолият, 
эҷод ва осори гаронарзиши адиб иброз наму-
данд. Андеша ва гуфтори донишҷӯён сабт ва 
дар шакли маводди видеоӣ тавассути саҳифаҳои 
иҷтимоии маҷаллаи “Маърифати омӯзгор” пеш-
ниҳоди дӯстдорони илму адаб гардид. 

Донишҷӯи факултети филологияи ДДОТ ба 
номи Садриддин Айнӣ Манижа Самадзода оид 
ба асари “Ёддоштҳо” андешаронӣ кард. Дар ба-
ромад ӯ ба хусусиятҳои жанрӣ, арзиши таърихӣ 
ва аҳаммияти адабии асар таваҷҷуҳ зоҳир наму-
да, онро ҳамчун манбаи муҳимми шинохти воқе-
ияти иҷтимоӣ ва фарҳангии давраи охири асри 
XIX ва ибтидои асри XX арзёбӣ намуд.

- Асари “Ёддоштҳо” дар низоми мероси 
адабии Садриддин Айнӣ мақоми махсус ва 
меҳварӣ дорад. Ин асар намунаи барҷастаи 
насри ёддоштӣ-таърихӣ буда, зиндагиномаи 

шахсии муаллифро бо тасвири фарогири 
ҳаёти иҷтимоӣ ва фарҳангии ҷомеаи тоҷик дар 
давраи таҳаввулоти таърихӣ пайванд медиҳад, 
- гуфт М. Самадзода.

Оид ба қиссаи “Марги судхӯр”-и устод Айнӣ 
назари донишҷӯ Муҳайё Муҳиддинзода сабт 
гардид. Ӯ ин асарро ҳамчун намунаи барҷастаи 
насри танқидии муаллиф арзёбӣ намуда, ба инъ-
икоси ҷараёнҳои манфии иҷтимоӣ, аз ҷумла, 
зулми иқтисодӣ, сарватпарастӣ ва беадолатии 
иҷтимоӣ тавассути образҳои бадеии воқеӣ та-
ваҷҷуҳ зоҳир кард. Гуфта шуд, ки қиссаи “Марги 
судхӯр” дар низоми насри муосири тоҷик ҳам-
чун яке аз намунаҳои барҷастаи равияи танқи-
ди иҷтимоӣ ҷойгоҳи устувор дорад. Ин асар дар 
баробари арзиши бадеӣ, дорои муҳтавои амиқи 
иҷтимоӣ ва таҳлилӣ буда, воқеияти таърихӣ ва 
муносибатҳои нобаробари иҷтимоии даврро 
инъикос менамояд. 

Донишҷӯёни дигар низ доир ба паҳлуҳои 
гуногуни ҳаёт ва фаъолияти эҷодии адиб анде-
шаҳои худро баён доштанд, ки муҳити осорхона 
дар ин лаҳзаҳо ба фазои зиндаи гуфтугӯи маъри-
фатӣ табдил ёфт.

Аз ҷумла, донишҷӯ Кибриё Гуреззода ғаза-
ли «Гули сурх»-ро бо қироати муассир пешкаш 
намуд, ки фазои ин сайрро ранги эҳсосӣ ва эсте-
тикӣ бахшид. Ҳамзамон, дигар донишҷӯён низ 
бо бардоштҳои гуногун роҷеъ ба нақши адиби 
номдор дар рушди адабиёти муосири тоҷик су-
хан ронданд. 

Аз сайр дар Осорхонаи адабии устод 
Садриддин Айнӣ ва тамошои мероси пурғановат 
ба чунин хулоса расидем, ки  ин макони фарҳангӣ 
робитаи гузаштаро бо имрӯз пайваст намуда, дар 
ташаккули ҳисси ифтихори миллӣ нақши бузург 
мебозад. Пас, месазад, ки ҳар як нафар аз ин 
макони фарҳангӣ боздид намояд, то барои худ 
ҷаҳони маънӣ бардошт кунад.

PS. Хонандагони гиромии маҷаллаи 
«Маърифати омӯзгор» метавонанд, тавас-
сути рамз (QR-код)-и зерин навореро, ки кор-
мандони маҷалла аз бозди-
ди донишҷӯён ба Осорхонаи 
адабии устод Садриддин 
Айнӣ таҳия намудаанд, та-
мошо кунанд.

Шаҳноз КАРИМӢ,
муовини директор оид ба илм ва инноватсияи 
филиали ДҶТИБКСМ дар вилояти Суғд

АМАЛЕ, КИ БА ҶОМЕА ДОҒ МЕОРАД

Дар ҳама давру замон яке аз сабабҳои 
асосии хароб гардидани пояҳои давлатдорӣ, 
фалаҷ шудани низоми ҳукуматдорӣ, 
парокандагию беэътимодӣ ба низомҳо 
ва аз байн рафтани сулолаҳои гуногуни 
давлатмадорон ин тамаъҷӯиву ришвахӯрӣ 
ва ришваситонӣ будааст. Аз ин хотир, 
ришва дар ҷамъияти инсонӣ рухдоди нав 
набуда, решаҳои таърихии он ба ҳазорсолаҳо 
мерасад. Оид ба ин масъала дар осори 
донишмандони ҳазораи сеюми пеш аз 
милод, дар Мисри қадиму  Бобулистон, Ҳинд 
ва Чини қадим зикр гардидааст, ки дар онҳо 
аз гирифтану додани ҳадяву ришва нақл 
меравад. Барои мисол метавон аз китоби 
«Тарбияномаи Геракл ба писараш Мерикар» 
мисол овард: «Агар мехоҳӣ ба тамоми халқ 
сухани коргар дошта бошӣ, кӯшиш намо, аз 
мансабдорони империя ягон зарра даромад 
ёфт накунӣ, зеро забони ту дар ҳузури онҳо 
кӯтоҳ ва ҳамаи умури давлатдории ту фано 
меёбад». 

Нақл аст, ки дар замони салтанати До-
риюш - шоҳи сулолаи Ҳахоманишиҳо барои 
бар ивази ришва ҳукми беадолатона баро-

вардани як қозӣ, бо фармони шоҳ қозиро 
пӯст канда, пӯсти ӯро ба курсии кориаш 
рӯйкаш кардаанд. Ба писари он қозӣ шоҳ 
дастур медиҳад, ки ба ҷойи падараш қозӣ 
шавад ва ба он курсӣ нишинад, то ки доимо 
ба хотир дошта бошад, ки ҷазои ҳар ришва-
хор ҳамин аст. 

Аслан, мафҳуми “ришва” дар фарҳанги 
забони тоҷикӣ ба маънои пул ё чизе, ки ба 
шахси соҳибмансабе барои ба нафъи пул ё 
чиздиҳанда иҷро гардидани кори ғайриқо-
нунӣ ё ноҳақ дода мешавад, маънидод шу-
дааст. Аз ин вожа калимаҳои ришваситонӣ, 
ришвахӯр (ришвахор), ришвагир ё ибораҳои 
ришва ситондан, ришва гирифтан ба миён 
омадаанд. 

Ин гуна вожаҳоро дар осори олимону 
адибони классики тоҷику форс Низомул-
мулк, Унсурӣ, Балхӣ, Саъдӣ, Шоҳин ва дига-
рон вохӯрдан мумкин аст, ки дар ашъорашон 
муносибати бевоситаи онҳо ба ҳамин гуна 
иллати ҷомеа бетарафона набуда, табақаҳои 
гуногуни ҷомеаро мавриди мазаммат қарор 
медиҳанд. Масалан, маъруфтарин асар, ки 
дар бораи тартиб, тарз, қоидаву қонунҳои 
асосии давлатдорӣ иншо гардидааст, ин 
«Сиёсатнома»-и Низомулмулк (Абуалӣ Ҳа-
сан ибни Алии Тӯсӣ) буда, дар маркази ғояи 
сиёсии ин асар эҳёи адлу инсоф, тарзи оқи-
лонаи давлатдорӣ, ободии кишвар ва осои-
ши раийят меистад. Ғояҳои мутафаккир, аз 
ҷумла, пешниҳоди ӯ барои ташкил додани 
ду рӯзи машваратӣ бо мазолим дар ҳузури 
шоҳ, маҳкум кардани хиёнату ришвахӯрӣ 
дар идораи давлат, инчунин, маҳкум наму-
дани қонуну амрҳои нозарур ва носаҳеҳ, ки 
боиси беэътибории онҳо мешавад, имрӯзҳо 

ҳам барои давлатдориву сиёсат аҳаммияти 
бузург доранд. 

Адибони равшанзамири тоҷик суст шу-
дани пояҳои иҷтимоиро дар замони худ ба 
мушоҳида гирифта, дар абёти хеш ришваси-
тониву порагириро ба касрат зикр ва маҳкум 
намудаанд. Шоири номвар Шамсиддини 
Шоҳин дар ин бора гуфтааст:

Муҳтасиб, ришва ҳаром аст, ту 
хоҳӣ хӯрдан,

Ман ҳам ар май хӯрам, инсоф 
куну хурда магир!

Шайх Саъдӣ чунин мефармояд:

Бигӯ, он чӣ донӣ, ки ҳақ гуфта беҳ,
На ришваситонию на ришвадеҳ. 

Дар фарҳангнигорӣ муродифи “ришва” 
вожаи “пора” аст ва калимаҳои порахӯр, по-
рагир, порадеҳ, пора ситонидан, пора гириф-
тан дар муомилоти забонӣ ба таври фаррох 
истифода мешаванд. Дар адабиёт низ ба тав-
ри возеҳ корбаст шудаанд. Масалан:

Ҳар он ҷо, ки пора шуд аз дар дарун,
Шавад устуворӣ зи равзан бурун.

 Унсурӣ

Мутаассифона, дар дунёи имрӯз ҳам ин 
кирдори номатлуб хеле реша давондааст. 
Вусъат ёфтани ин масъала барои амнияту 
суботи ҷамъияти ҳама давлатҳои ҷаҳон таҳ-
диди воқеӣ ва ҷиддиро ба вуҷуд оварда, ба 
меъёрҳои ахлоқию адолати иҷтимоӣ таъсири 
манфӣ мерасонад.

Ришваситонӣ, пеш аз ҳама, сабаби 
коҳиш ёфтани сармоягузорӣ ва аз рушд 
мондани иқтисод, кам шудани даромадҳо ба 
буҷа ва иҷро нашудани барномаҳои азими 
иқтисодӣ мегардад.

Дар мамлакати мо бо мақсади мубориза 
бурдан алайҳи коррупсия Стратегияи 
давлатии муқовимат ба коррупсия дар 
Ҷумҳурии Тоҷикистон барои давраи то соли 
2030, ки 3 августи соли 2021, таҳти рақами 
№222 бо Фармони Президенти Ҷумҳурии 
Тоҷикистон тасдиқ гардидааст, амал мекунад, 
ки ҳадафи ниҳоии он аз миён бардоштани 
коррупсия дар ҳама шаклҳои он мебошад.

Президенти Ҷумҳурии Тоҷикистон, 
Пешвои миллат, муҳтарам Эмомалӣ Раҳмон 
ҳамеша ба мавзуи решакан кардани ришва-
ситонӣ таъкид мекунанд. Сарвари давлат 
дар яке аз суханрониҳои хеш чунин гуфта-
анд: «Яке аз хатарҳои дигаре, ки ба руш-
ди устувори давлат монеъ шуда, ба ну-
фузу обрӯи он дар арсаи ҷаҳонӣ таъсири 
манфӣ мерасонад, коррупсия мебошад. 
Ҷиҳати мубориза бар зидди ин кирдори 
номатлуб солҳои охир дар кишвари мо 
заминаҳои дахлдори ҳуқуқӣ ва ташкилӣ 
муҳайё карда шудаанд, вале ҷиҳати паст 
намудани шиддати омилҳои коррупси-
онӣ зарур аст, ки иштироки боз ҳам фаъ-
олтари ҷомеаи шаҳрвандӣ дар ин самт 
таъмин гардида, нисбат ба амалҳои кор-
рупсионӣ фазои воқеан, оштинопазир фа-
роҳам оварда шавад».

Бо мақсади пешгирӣ ва бартараф на-
мудани сабаб ва омилҳои ба содиршавии 
ҳаракатҳои коррупсионӣ мусоидаткунанда 
ва баланд бардоштани маърифати ҳуқуқии 
аҳолӣ дар ташкилоту корхонаҳо аз ҷониби 
мақомоти гуногун пайваста вохӯриҳо таш-
кил карда мешаванд.

Вобаста ба ин мавзуъ, дар филиали До-
нишкадаи такмили ихтисос ва бозомӯзии 
кормандони соҳаи маориф дар вилояти Суғд 
бо кормандону омӯзгорони шаҳру ноҳияҳои 
вилояти Суғд мунтазам мулоқот баргузор 
мегардад. Дар вохӯриҳо перомуни тад-
бирҳои пешгирӣ намудани ҳама гуна зуҳу-
роти номатлуб, аз қабили дурӣ ҷустан аз 
ришвахорӣ, мубориза бар зидди фаъолияти 
ҳизбу ҳаракатҳои террористию экстремистӣ 
суҳбатҳо гузаронида мешаванд. 

 Хулоса, мо бояд ҳамеша бар зидди фа-
соди молӣ ва ахлоқӣ мубориза барем, зеро 
амали коррупсионӣ адолати иҷтимоиро 
аз байн бурда, эътиқоди мардумро ба ар-
зишҳои демократӣ барҳам медиҳад. Ҳар-
чанд, мубориза бар зидди коррупсия кори 
саҳл нест, вале мо шоҳиди решакан гарди-
дани амалҳои коррупсионӣ гашта истодаем 
ва ин раванд бояд идома дода шавад.

АКСИ САДО

Олим БУХОРИЕВ,
ходими пешбари илмии Институти забон ва адабиёти 
ба номи Абуабдуллоҳ Рӯдакии АМИТ 

БАРРАСИИ ЯК БАҲС АЗ НИГОҲИ ДИГАР

Муаллифи мақолаи “Дор адаби дарси 
муаллим нигоҳ” (“Маърифати омӯзгор”, 2026, 
№2. –С. 51) Ҷангибеки Улфатшоҳ сари ин 
масъала, ки дар низоми таълиму тарбия унсури 
таълим афзалият дорад ё тарбия, назари нисбатан 
ҷолиб, вале то андозае баҳсбарангезеро матраҳ 
кардааст. Ин баҳс аз он ҷиҳат ҷолиб ба назар 
мерасад, ки муаллиф асли моҳият ё шинохти 
воқеии матлаби дар мақола баёншударо ҳамчун 
як масъалаи фарогир ва дорои аҳаммияти 
иҷтимоӣ арзёбӣ менамояд. Муаллиф бо тамоми 
кӯшишу талош, ироаи далелу бурҳонҳо ва 
назарпардозиву назарсанҷиҳо мехоҳад исбот 
намояд, ки унсури тарбия дар низоми маориф 
аз афзалиятҳои бештар бархӯрдор аст. Хулосаи 
мухтасари дидгоҳи муаллифи мақола ин аст, ки 
дар ҷараёни таҳсил, агар ба тарбияи хонанда 
диққати бештар дода шавад, натиҷаи кори 
таҳсил самарабахштар мегардад.

Албатта, ҳар инсон ҳақ дорад, ки доир ба 
ҳар масъалаи муҳимме, ки ба пешрафти кори 
таълиму тарбия иртибот дорад, назари худро 
баён намояд. Гоҳе як масъалаи нисбатан ҷузъӣ, 
ки аз сари ихлосу эътимод ба дурустии он бовар 
дорем, бароямон хусусияту моҳияти меҳварӣ 
пайдо мекунад ва дар маркази дидгоҳи мо қарор 
мегирад. Масалан, дар асрҳои миёна аксари 
одамони рӯйи замин мавқеи сайёраҳои низоми 
шамсиро аз нигоҳи заминмеҳварӣ (геосентризм) 
арзёбӣ мекарданд ва чунин мепиндоштанд, ки 
Замин меҳвари сайёраҳо ва ситораи Офтоб буда, 
ҳамаи онҳо дар гирди Замин давр мезананд. 
Дидгоҳи офтобмеҳварӣ, ки бар пояи донишҳои 
аз нигоҳи замонӣ нисбатан нав бунёд гардида 
буд, ақидаи инсонҳоро нисбат ба ин масъала 
комилан дигаргун кард. Чунин ба назар мерасад, 
ки муаллифи мақолаи болозикр аз нигоҳи 

тарбиямеҳварӣ ба шарҳу тавзеҳи масъалаи 
таълим ва тарбия пардохтааст. Бинобар ин, 
дар пиндори ӯ як масъалаи ҷузъӣ (тарбия) дар 
муқоиса бо як матлаби куллӣ (илм) моҳияти 
меҳварӣ пайдо мекунад. Инъикоси воқеиятҳо 
(рӯйдодҳои табиӣ ва иҷтимоӣ) дар зеҳни мо 
ба шакли объективӣ (он гуна, ки ҳастанд) 
сурат намегирад. Инсон дар асоси имконоту 
тавоноиҳои зеҳни худ воқеиятҳоро шарҳу 
тавзеҳ медиҳад ё тасвир менамояд. Бинобар 
маҳдудиятҳои зеҳни худ мо наметавонем, 
рӯйдодҳоро бо тамоми хусусиятҳояшон дарку 
маънидод намоем. Аз ин рӯ, мо дар бораи 
рӯйдодҳо тасаввуроти нисбӣ ва дар аксари 
мавридҳо якҷониба дорем. Агар ба ин масъала 
аз дидгоҳи илммеҳварӣ назар афканда шавад, 
бардоште комилан дигар ва нисбатан дурусту аз 
ҳар ҷиҳат судманд ба даст меояд.   

Дарку шинохти моҳияти мафҳуми тарбия ба 
мо имкон медиҳад, ки бо каме диққати бештар 
ба шарҳи мазмун ва моҳияти истилоҳи тарбия 
бипардозем. Истилоҳи тарбия ба маҷмуи меъ-
ёрҳои рафторие далолат мекунад, ки дар за-
минаи таҷрибаҳои тулонии зиндагии инсон ба 
вуҷуд омада, бо маҳаки ақл ё ба таъбири беҳтар, 
тавассути қолабҳои содаи илмӣ (таҳлилу муқо-
исаву натиҷагирӣ) санҷида шуда, баъд аз он, 
ҳамчун меъёрҳои стандартии рафтори дуруст 
ё нодуруст арзёбӣ гардидаанд. Бинобар ақидаи 
таҷрибагароёни ғарбӣ ашёҳо, падидаҳои табиӣ 
ва рӯйдодҳои иҷтимоӣ танҳо баъд аз шинохта 
шудан барои инсон арзиши вуҷудӣ пайдо меку-
нанд. Масалан, як дарахт, пеш аз он ки мафҳум 
ва моҳият пайдо кунад, мавриди озмоиш қарор 
мегирад. Ашё (дарахт) аввал тавассути чашм 
мушоҳида мешавад. Баъд аз он, иттилооти хоми 
дарёфтшуда барои коркард (таҳлилу таҷзияву 

Андешаҳо перомуни мақолаи “Дор адаби дарси муаллим нигоҳ” 
(“Маърифати омӯзгор”, 2026, №2.–С. 51)

муқоисаву номгузорӣ) ба мағз фиристода меша-
ванд. Мағз ба таври худкор (автоматӣ) иттилооти 
навро бо маҷмуи маълумоти дар махзани ҳофиза 
мавҷудбуда муқоиса мекунад. Агар ин иттило-
от дар ҳофиза собиқаи қаблӣ надошта бошанд, 
ашёи мавриди баррасӣ номгузорӣ ва дар ҳофи-
за, ки махзани донишҳои наву куҳани инсон аст, 
нигаҳдорӣ мешаванд. Дар натиҷа, ашёҳо ҳамчун 
воқеиятҳои мавҷуд шинохта мешаванд. 

Рафторҳои инсон низ пас аз баррасиву 
таҳлилу таҳқиқ мафҳуму моҳият пайдо 
мекунанд. Хубӣ ва зиштии рафтори инсон 
замоне мушаххас мегардад, ки онҳоро дар 
муносибатҳои иҷтимоӣ борҳо таҷриба кунанд ва 
манфиату зарари ин кирдорҳоро ошкор намоянд. 
Рафторҳои мусбати инсонӣ, ба монанди 
хирадмандӣ, инсондӯстӣ, ватандӯстӣ, хайрхоҳӣ, 
саховатмандӣ, ҷавонмардӣ, шуҷоату далерӣ, 
масъулиятшиносӣ ва ҳазорон хусусиятҳои неки 
дигар шахсияти инсони бедормағзу худшиносу 
созандаро ташаккул медиҳанд. Кирдорҳои 
манфии инсонӣ, аз қабили нодонӣ, худписандӣ, 
кинатӯзӣ, бетарафӣ, фурсатталабӣ, манфиатхоҳӣ, 
бемасъулиятӣ ва монанди инҳо шахсияти инсони 
ҷоҳилу гумроҳу ҳангоматалабро месозанд.  

Ҳамин тавр, тамоми падидаҳои иҷтимоӣ, аз 
ҷумла, рафторҳои мухталифи инсон дар ҳавзаи 
муносибатҳои иҷтимоӣ, то замоне ки аз ҷиҳати 
илмӣ шинохта нашудаанд, арзиши вуҷудӣ пайдо 
намекунанд. Бо баёни содатар, пеш аз он ки як 
рафтори иҷтимоии инсон хуб ё бад баҳогузорӣ 
шавад, он муддати мадид дар озмоишгоҳи таҷри-
баҳои иҷтимоӣ санҷида мешавад ва ҷанбаҳои 
муфиду манфиатовар ё музирри худро ошкор ме-
кунад. Баъд аз ин санҷиши илмӣ рафтори иҷти-
моӣ ҳамчун як падидаи муфид ё музир арзёбӣ 
шуда, дар ҳавзаи кирдорҳои матлуб ё номатлуб 
мавқеи худро пайдо мекунад.  

Пас, инсон танҳо аз раҳгузори илм метаво-
над ба мафҳум ва моҳияти ашё, падидаҳои табиӣ 
ва иҷтимоӣ, бахусус, рафторҳои мутафовити худ, 
ки мавзуи асосии тарбия ба шумор мераванд, 
ошно гардад ва аз рамзу рози офоқ (табиат) ва 
анфус (равон, ботин) огоҳӣ дошта бошад. Ҳаким 
Абулқосим Фирдавсӣ илм (хирад)-ро “чашми 
ҷон”, нахустин унсури офариниш ва сарчашмаи 
шинохти ҳастӣ медонад:

Хирад чашми ҷон аст, чун бингарӣ,
Ту бечашм шодон ҷаҳон наспарӣ...

Нахустофариниш хирадро шинос, 
Нигаҳбони ҷон асту они сипос. 
Илм ба инсон имкон медиҳад, ки бо такя ба 

абзорҳои шинохт (чашму гӯш) мустақилона ба 
ҷаҳон бингарад ва хубу бади онро бишносад. 
Мавлоно Ҷалолуддини Балхӣ ба посдорони 
илму адаб таъкид мекунад, ки инсон аз роҳи 
дарки мустақилонаи ҳастӣ ба истиқлоли фикрӣ 
мерасад: 

Чашм дорӣ, ту ба чашми худ нигар,
Мангар аз чашми сафеҳе бехабар.
Гӯш дорӣ, ту ба гӯши худ шунав,
Гӯши гӯлонро чаро бошӣ гарав.
Хулосаи гуфтори мо ин аст, ки илм асоси 

ҷаҳоншиносии инсонро ташкил медиҳад. Инсон 
ба воситаи илм мафҳуму моҳияти мавҷудоти 
ҳастиро дарк мекунад. Ба таъбири беҳтар, ашё 
ва падидаҳои моддию маъноии ҳастӣ танҳо ба 
воситаи илм арзёбӣ мешаванд. Декарт бо баёни 
ин ақида, ки “ман меандешам, пас, ман ҳастам” 
арзиши ҳастии инсону андеша (илм)-и онро 
баробар арзёбӣ мекунад. Пири равшанзамири 
Балх, ки асрҳо пеш аз Декарт ин омӯза (назария)-
ро бо умқу вусъати бештар баён карда буд, 
инсону андешаашро яке медонад:

Эй бародар, ту ҳамон андешаӣ,
Мобақӣ ту устухону решаӣ.
Гар гул аст андешаи ту, гулшанӣ
В-ар бувад хоре, ту ҳимай гулханӣ.
Аз дидгоҳи Мавлоно, андеша (илм) арзиши 

амалӣ ва вуҷудии инсонро дар зиндагӣ ошкор 
мекунад. Агар инсон “андешаи гул” (илми му-
фиду созанда) дошта бошад, рӯзгораш гулшан 
(ободу зебо) мешавад ва агар соҳиби донишҳои 
хоргуна (хому каммоя) бошад, ҳаёташ ба гулхан 
(бадбахтию нокомӣ) мубаддал мешавад. 

Пас, илм меҳвари аслӣ ё офтоби тобонест, 
ки дар маркази фаъолиятҳои муфиду созандаи 
инфиродӣ ва иҷтимоии инсон қарор дорад. Илм 
бо неруи ҷозибаи хеш тамоми афкору аъмоли 
инсониятро назму низом бахшида, ҷомеаи ин-
сониро ба самти саодатмандию хушбахтии пой-
дор ба ҳаракат дармеоварад. Бояд гуфт, ки одобу 
ахлоқ низ бахше аз фаъолиятҳои иҷтимоии ин-
сон ба шумор меоянд, ки мазмуну моҳияти онҳо 
дар партави нури илм шинохта мешаванд ва пас 
аз ин, муҷовизи истифода шудан ё нашуданро 
дарёфт мекунад. 

АКСИ САДО

САЙҚАЛИ ЗЕҲН

Мураттиб Нуралишо СУЛАЙМОНШОЕВ 

МУАММОИ «РӮЗИ ИЛМИ ТОҶИК»

1. Маҷмуи маълумот оид ба ягон соҳа, дониш, маърифат. 2. Ҷойи дарсхонии талабаҳо, дабистон. 3. Илм дар бо-
раи наботот. 4. Нахустин президенти Академияи илмҳои Тоҷикистон. 5. Дин. 6. Олими машҳури рус, тартибдиҳан-
даи ҷадвали даврии элементҳои химиявӣ. 7. Аломати китобат. 8. Ноҳия дар вилояти Хатлон. 9. Рамзи ифтихори 
миллӣ дар Нишони давлатии Ҷумҳурии Тоҷикистон. 10. Сандуқ барои либос. 11. Растании техникӣ. 12. Номи дарё-
чаи кӯҳӣ. 13. Маҳсули хониш. 14. Асари безаволи Абулқосим Фирдавсӣ. 15. Мутахассиси маълумотноки хоҷагии 
қишлоқ. 16. Хароҷоти зиёдатӣ дар маъракаҳо. 17. Ансамбли сарояндагон дар кишвар. 18. Воҳиди вазн. 19. Нома. 20. 
НБО дар Тоҷикистон. 21. Боғи биҳишосо дар пойтахт. 22. Илми риёзӣ. 23. Яке аз соҳаҳои чорводорӣ дар мамлакат. 
24. Озмоиши дониши хонандагон дар мактаб. 25. Маслиҳати хайрихоҳона. 26. Қаҳрамони халқи тоҷик. 27. Воҳиди 
муқовимат. 28. Шоири халқии Тоҷикистон. 29. Галлаи гӯсфандон. 30. Мучали соли мелодии 2026. 31. Илм дар бораи 
таълиму тарбия. 32. Асбоб барои чен кардани қувваи ҷараён. 33. Камонвари тоҷик, дорандаи медали олимпӣ. 34. 
Калонтарин дарёи ҷаҳон. 35. Ситорашинос. 36. Кӯл дар ВМКБ. 37. Ноҳия дар НТҶ. 38. Ҷуфти зан, шӯй. 39. Гиёҳи 
хушбӯи бӯиданӣ ва хӯрданӣ. 40. Шоираи тоҷику ӯзбек. 41. Кишвари ҳамсарҳад бо Тоҷикистон. 42. Обанбор дар 
Тоҷикистон. 43. Ноҳия дар вилояти Суғд. 44. Пойтахти Федератсияи Россия. 45. Ситорашинос. 46. Зани хушрӯй, 
зебо. 47. Яке аз қисмҳои забоншиносӣ. 48. Рӯзи ҳафта. 49. Қитъа. 50. Таёқ, ёрдамчии пиру ҷавон. 51. Аввалин рӯз-
нома дар Тоҷикистон ба забони тоҷикӣ. 52. Парандаи хушхон.

Ҷавоби муаммои «Зебосанам» аз шумораи №3, 2026
1. Ангуштарин. 2. Нигина. 3. Амиршоева. 4. Аэробика.  5. Арӯс. 6. Соҳибҷамол. 7. Лоҷувард.         

8. Данғара. 9. Арифметика. 10. Амонатбонк. 11. Каниз. 12. Зебосанам. 13. Муаллим. 14. Марз. 15. 
Зулф. 16. Феъл. 17. Лаб. 18. Бобо. 19. Омӯзгор. 20. Рахш. 21. Шӯрбо. 22. Оила. 

МУАССИС
Вазорати маориф ва илми

Ҷумҳурии Тоҷикистон
Аз соли 1926 чоп мешавад.

САРМУҲАРРИР
ДИЛАФРӮЗ ҚУРБОНЗОДА

ҲАЙАТИ ТАҲРИР:
Ҳомид ҲОШИМЗОДА, муовини якуми 

вазири маориф ва илми Ҷумҳурии Тоҷикистон.
Шодӣ САФАРОВ, президенти Академияи 

таҳсилоти Тоҷикистон, доктори илмҳои педагогӣ.
Сироҷиддин НИЁЗӢ, директори Пажуҳиш-

гоҳи рушди маориф ба номи Абдураҳмони Ҷо-
мии Академияи таҳсилоти Тоҷикистон, номзади 
илмҳои техникӣ.

Хуршед ДАВЛАТАЛИЗОДА, сардори Мар-
кази матбуоти Вазорати маориф ва илми Ҷумҳу-
рии Тоҷикистон.

Ҷ. КАРИМИЁН, ҷонишини сармуҳаррир.
     Н. ЁҒИБЕКЗОДА, котиби масъул.

А. ШАРИФЗОДА, муҳаррири бахши фанҳои 
табиӣ-риёзӣ.
     М. АТОЗОДА, муҳаррири бахши филологӣ.

Қ. НАЗАРОВ, тарроҳ.
А. САИДОВ, масъули сомона.

«Маърифати омӯзгор» аз 25.07.2006 таҳти №001-
3099 дар Вазорати адлияи Ҷумҳурии Тоҷикистон 
сабти ном шуда, 1-уми июли соли 2024, таҳти 
№364/МҶ-97 дар Вазорати фарҳанги Ҷумҳурии 
Тоҷикистон аз нав номнавис гардидааст.

 Дар маҷалла ба хотири гуногунандешӣ мақо-
лаҳое низ чоп мешаванд, ки идораи нашрия мета-
вонад, бо муаллифон ҳамақида набошад ва масъу-
лиятро бар дӯш нагирад. 
 Идора маводро дар ҳаҷми аз 3 то 8 саҳи-

фаи компютерии ҳарфи андозаи 14-и Times New 
Roman қабул менамояд.
 Чопи матолиби нашрия бо нишон додани 

манбаъ ва ирсоли ҳатмии нусхаи он ба идораи 
маҷалла мумкин аст.

МУАССИСАИ ДАВЛАТИИ МАҶАЛЛАИ «МАЪРИФАТИ ОМӮЗГОР»

ШУРОИ МАШВАРАТӢ:
Раҳим САИДЗОДА, вазири маориф 

ва илми Ҷумҳурии Тоҷикистон, доктори 
илмҳои техникӣ, профессор.

Анвар САФАРЗОДА, ёрдамчии Прези-
денти Ҷумҳурии Тоҷикистон оид ба масъа-
лаҳои рушди иҷтимоӣ ва робита бо ҷомеа.

Равшан КАРИМЗОДА, муовини вази-
ри маориф ва илм. 

Лутфия АБДУЛХОЛИҚЗОДА, муови-
ни вазири маориф ва илм. 

Бадриддин МУЗАФФАРЗОДА, муо-
вини вазири маориф ва илм.

Муҳаммадтоир САИДЗОДА, директори 
Агентии назорат дар соҳаи маориф ва илми 
назди Президенти Ҷумҳурии Тоҷикистон. 

Фарҳод РАҲИМӢ, раиси Кумита оид ба 
таҳсилоти ибтидоӣ ва миёнаи касбии назди 
Ҳукумати Ҷумҳурии Тоҷикистон. 

Наврӯз МИРЗОЗОДА, ректори 
Донишкадаи ҷумҳуриявии такмили ихтисос 
ва бозомӯзии кормандони соҳаи маориф. 

Қобилҷон ХУШВАХТЗОДА, президен-
ти АМИТ. 

Аҳлиддин ИБОДУЛЛОЗОДА, ректори 
Донишгоҳи давлатии омӯзгории Тоҷикистон 
ба номи Садриддин Айнӣ. 

Зулҳия НОЗАКЗОДА, раиси Иттифоқи 
касабаи маориф ва илм. 

Баҳром ИСМОИЛЗОДА, сардори Сар-
раёсати маорифи шаҳри Душанбе. 

Зиёдулло АБДУЛЗОДА, сардори раёса-
ти маорифи вилояти Хатлон. 

Гулсара МИРЗОЗОДА, сардори раёса-
ти маорифи вилояти Суғд. 

Аминҷон МИРЗОҚАНДОВ, сардори 
раёсати маорифи ВМКБ. 

Шавкат КАРИМЗОДА, директори Мар-
кази ҷумҳуриявии таълимию методии назди 
ВМИ ҶТ.

Индекси обуна: 77570.
Андозаи 60х841/8. 

Адади нашр 7970 нусха. 
Дар матбааи «Табъу нашр» чоп шудааст.

Нархаш шартномавӣ.

Нишонии мо: ш. Душанбе, к. Айнӣ, 126
Телефон: (+992 37) 225 82 39 (қабулгоҳ)

Сомона: marifatiomuzgor.tj
E-mail: marifati.omuzgor@mail.ru

E-mail: m.omuzgor@maorif.tj






